
దేలిచి గుమ్ముగుమ్మనఁగఁ ద్రిప్పఁగఁ జొచ్చిరి దానవేశ్వరుల్

వారిసహాయుఁ గాఁ గొని యవక్రభుజాబలవిక్రమంబునన్. 74



క. తరిగొండఁ దరువఁదరువన్, శరనిధిమధ్యమున నొక్క జలజము పుట్టెన్

బరిమళపరంపరలచే, సురభీకృత మయ్యె జగము సురుచిరభంగిన్. 75



వ. అయ్యష్టదళపద్మమునందు. 76



సీ. ఇరు ప్రక్కియలనుండి సురసింధురంబులు పరిపూర్ణహేమకుంభములు దాల్ప

నందంద నవనిధానాధిదేవతలును సొరిది బంగారువీచోపు లిడఁగ

జయజయధ్వనులతో సర్వదేవతలును గేలుఁదమ్ములు మౌళిఁ గీలుకొల్పఁ

బుష్పవర్షములకుఁ బ్రోది యై వినువీథి దేవదుందుభినాద మావహిల్లఁ

తే. బ్రబలి మున్నీటినడునీటఁ బాండువికచ, కమలకాంచనకర్లికాగ్రంబునందు

బ్రహ్మదిక్పాలవందితపాదపద్మ, పద్మ యుదయించెఁ గన్నులపండు వగుచు. 77



తే. పవడములఁ బోలు శ్రీహస్తపల్లవములు, దనర శోభిల్లు హేమపద్మము ధరించి

కలిమిచూపులపూఁబోఁడి కలశజలధి, నర్థిఁ గొలు వుండె రత్నసింహాసనమున. 78



క. జలరుహవాసిని పుట్టిన, కలితముహూర్తమున రెండుగడియలమాత్రం

జలిగురికాఁడై నిగనిగ, కలువలచెలికాఁడు పుట్టెఁ గలశపయోధిన్! 79



వ. తదనంతరంబ. 80



క. అందంద యుద్భవించెను, సందరమున నిందిరానుసంజాతములై

మందారకల్పతరుహరి, చందనసంతానపారిజాతాదు లొగిన్. 81



ఉ. ఆంతఁ బయోనిధానమునయం దుదయించె సరోజవాసినీ

కాంతకుఁ దోడఁబుట్టు వనఁగాఁ గరపద్మమునం జలూకికా

సంతతియున్ హరీతకియు సాధనసంగ్రహ మై తలిర్ప ధ

న్వంతరి యెట్టిరోగములవారికి నామయసౌఖ్యకారియై. 82



తే. ఆదివైద్యుఁ డతండు దుగ్ధాబ్ధిఁ బుట్టె, నమృతపూర్ణకుంభం బొకహస్తమునను

నంబుచరమును గరకకాయయును నొకటఁ, దాల్చి సాకారమైన శాంతమయుఁ డనఁగ. 84



వ. మఱియును. 85



క. అచ్చపువెన్నెలచాయల, మెచ్చనితనుదీప్తితోడ మేఘధ్వని పెం

పచ్చుపడఁగ సకిలించుచు, నుచ్చైశ్శ్రవ ముదధినడుమ నుదయంబయ్యెన్. 85



తే. క్షీరవారాశిలో నవతారమయ్యెఁ, దార యనుకన్యకయు నతిధవళనయన

తారకారాజబింబావదాతవదన, తారహారాదిభూషణోత్కరముతోడ. 86



శా. అయ్యంభోనిధివారిగర్భమునయం దైరావణం బుద్భవం

బయ్యెం గండతలంబునన్ దొరఁగుదానాంభఃప్రవాహంబు లెం

		 ఈ పేజీలో చివరి మార్పు 4 జూన్ 2020న 23:33కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

